
చంద్రికాపరిణయము








	సీ.	
రమణీయతరపదార్థప్రకాశనిదాన

     భాస్వత్ప్రసాదసంపద వహించి

పటుసారసానందఘటకైకచాతుర్య

     ఘనకృతాలంకారకలన మెఱసి

యనుకూలకాలకంఠాకుంఠకలనాద

     వలమానమంజులధ్వనుల నలరి

యతివేలకవిజాలకామోదనాపాద

     కారణరసభావగరిమనెనసి



	 





	తే.	
పరమయతియోగసంస్థానపదమనోజ్ఞ

వైభవోన్నతిఁ దగు సరస్వతి మదీయ

మానసాస్థానమందిరమధ్యవీథి

నిండు కొలువుండుఁ గాత నిష్ఖండలీల.

	చ.	
పలుచఁదనంబు పూని జడభావము నందినవారి మౌళిపై

నిలిపి స్వవిగ్రహైకగతి నిచ్చలు నార్య మహాగుణోన్నతం

గలయఁగఁ జేసి ధూర్తకశిఖామణి వై తని గౌరి యల్గఁగా

నలఘుమృదూక్తి వేఁడు శివుఁడాయతసౌఖ్యము మాకు నిచ్చుతన్.

	చ.	
హిమధరణీధరాగ్రణికి నెమ్మె చిగుర్ప జనించి స్థాణుసం

గమరతిఁ బొల్చి పత్త్రకనికాయవిభూషితయై శ్రుతీష్టవా

క్క్రమశుకముఖ్యసద్ద్విజవిరాజిత యయ్యు నపర్ణ నాఁగ ని

స్సమత రహించు కల్పలత సాంద్రఫలంబులు మాకు నిచ్చుతన్.

	శా.	
శ్రీగౌరీకుచహైమకుంభకలితక్షీరంబులం గ్రోలి త

ద్భాగాసక్తనిజాననం బపుడు తా భావించి ప్రత్యాపత

న్నాగభ్రాంతిని దూఁటఁగా జనని తా నవ్యానురక్తిన్ నగన్

ద్రాగానందముఁ జెందు నగ్గణపతిన్ బ్రార్థింతు వాక్సిద్ధికిన్.

